
АННОТАЦИЯ
Мақолада “Голланд касаллиги” назариясининг генезиси ўрганилади. “Голланд касаллиги”  

асосий белгиларининг келиб чиқиш сабаблари ва тизимлаштирилиши тадқиқ этилади. 
Миллий иқтисодиётда “Голланд касаллиги” нинг мавжудлиги ташхисига алоҳида эътибор 
берилади.”Голланд касаллиги” ҳар доим табиий ресурсларни қазиб олиш ва уларни экспорт  
қилиш билан боғлиқ эмаслиги далиллар билан асослаб берилади.

Калит сўзлар: миллий иқтисодиёт, хомашё сектори, макроиқтисодий нисбатлар, “голланд 
касаллиги”, иқтисодий ўсиш,инвестициялар, экспорт ва импорт. 

Nurmuhammedova Mukhtabar Hasanovna,
Mamadzhanova Saida Vakhobdzhanovna,

Bekmukhamedova Barno Uktamova
Gulistan State University

Senior teachers of the Department “Economics”

CONDITIONS AND FACTORS OF DUTCH DISEASE MANIFESTATION IN THE 
ECONOMY

ABSTRACT
The article examines the genesis of the theory of “Dutch disease”. The causes of the occurrence 

and systematization of the main symptoms of the “Dutch disease” are investigated. Special attention 
is paid to the diagnosis of the presence of the “Dutch disease” in the national economy. It is proved 
that the “Dutch disease of deindustrialization” is not always associated with the extraction and export 
of natural resources.

Keywords: national economy, raw materials sector, macroeconomic indicators,”Dutch disease”, 
economic growth, investment, export and import.

УСЛОВИЯ И ФАКТОРЫ ПРОЯВЛЕНИЯ ГОЛЛАНДСКОЙ БОЛЕЗНИ В 
ЭКОНОМИКЕ

АННОТАЦИЯ
В статье изучается генезис теории «голландской болезни». Исследуются причины возник-

новения и систематизируются основные симптомы «голландской болезни». Особое внимание 
уделено диагностированию наличия «голландской болезни» в национальной экономике. До-
казывается, что «голландская болезнь деиндустриализации» не всегда связана с добычей и 
экспортом природных ископаемых.

Ключевые слова: национальная экономика, сырьевой сектор, макроэкономические 
показатели, “голландская болезнь”, экономический рост, инвестиции, экспорт и импорт.

Кириш
Эмпирик далиллар шуни кўрсатадики, нефт, газ ва бошқа табиий ресурсларга бой 

мамлакатларда иқтисодий ўсиш суръатлари, бундай ресурслар чекланган ёки мавжуд бўлмаган 
мамлакатларга нисбатан паст даражада бўлади. Жаҳон банки маълумотларига кўра, Эрон ва 
Венесуэлада 1965 йилдан 1998 йилгача бўлган даврда аҳоли жон бошига ЯИМнинг ўртача 
йиллик пасайиш даражаси 1%, Ливияда-2%, Ироқ ва Қувайтда-3%, Қатарда эса 1970 йилдан 
1995 йилга бўлган даврда 6% ни ташкил этган. Умуман олганда, ОПЕК аъзолари учун аҳоли 
жон бошига ЯИМ ўтган 30 йил давомида ўсмаган, аксинча йилига тахминан 1,3% га камайган. 
бу ҳолат фақат ОПЕК давлатлари учунгина хос эмас. Шу тариқа, ўтган 20 йил давомида, табиий 
ресурсларга бой деб ҳисобланувчи, 65 та мамлакат орасидан  фақат, тўрт давлат (Ботсвана, 
Индонезия, Малайзия ва Таиланд) ялпи ички маҳсулотда асосий капиталга инвестицияларнинг 
улушини 25 %гача етказиш ва аҳоли жон бошига ЯИМни йилига камида 4%гача ўсишини 
таъминлашга эришган. Таъкидлаш жоизки, уларнинг орасида фақатгина Индонезияда нефт 
заҳиралари мавжуд. Шу билан бирга, ресурсларнинг бундай бой заҳираларига эга бўлмаган 
бошқа Жануби-Шарқий Осиё мамлакатлари (Гонконг, Сингапур, Жанубий Корея ва Тайван) 
иқтисодий ўсишнинг юқори суръатларини намоён қилишди. Иқтисодиёт фани  табиий ресурс 
заҳираларининг ҳажми ва иқтисодий ўсиш ўртасида тескари боғлиқликнинг мавжудлиги 
борасида бир қатор тушунтириш ёки механизмларни таклиф қилади.

Муаммонинг ўрганилганлик даражаси
“Голланд касаллиги”нинг келиб чиқиши ва унинг иқтисодиётда намоён бўлиши билан 

боғлиқ масалаларга 1980 йилларнинг бошларида М. Аоки (M. Aoki), Р. Иствуд (R. Eastwood), 
У.М. Корден (W. M. Corden), Дж. П. Нири (J. P. Neary), Л. Тейлор (L. Taylor), С. Эдвардс (S. 
Edwards) каби олимлар алоҳида эътибор қаратишган бўлса, 1990 йилларда “голланд касаллиги” 
муаммоларига Р. М. Аути (R. M. Auty), Р. Брунстад (R. Brunstad), Х. Бьерланд (H. Bjorland), Т. 
Гильфасон (Т. Gylfason), Г. Доппелхофер (G. Doppel-hofer), Э. Ларсен (E. Larsen), Х. Сала-и-
Мартин (X. Sala-i-Martin), Дж. Сакс (J. Sachs), Н. Спатофора (N. Spatafora), Дж. Стиглиц (J. 
Stiglitz), А. Уорнер (A. Warner), М. М. Хатчисон (M. M. Hutchison) каби олимлар катта қизиқиш 
билдиришган. 

У. М. Корден ва Дж. П. Нири “Кичик очиқ иқтисодиётда деиндустраллашув ва жадал 
тараққий этаётган сектор” номли тадқиқотларида  ишлаб чиқариш омилларининг талаб ва 
таклиф назарияси асосида тез ривожланаётган секторнинг моделини яратишган. Иқтисодий 
назария нуқтаи назаридан бу модел эндигина тараққиёт йўлига кирган кичик иқтисодиётда 
иқтисодиётнинг муайян бир секторида кузатиладиган тез кўтарилишни тушунтириб беришнинг 
универсал воситаси ҳисобланади. Мазкур модел асосида иқтисодчилар  XVI асрда Испания 
иқтисодиётига қимматбаҳо металлар оқимининг таъсири, XIX асрда олтин конларининг кашф 
этилиши Австралия иқтисодиётига қай тарзда таъсир кўрсатганлиги  каби тарихий воқеаларни 
ёритиб бера олдилар [5]. 

С. Эдвардс ва М. Аокининг тадқиқотларида иқтисодиётнинг экспортга йўналтирилган 
тармоқларидан бирининг жадал ривожланиши бошқа тармоқларнинг рақобатбардошлигига 
таъсирини кўрсатишга ҳаракат қилинади [6].

Д. Сакс, Д. Стиглиц ва М. Хамфрислар “Голланд касаллиги”ни таҳлил қилиш асносида 
касалликнинг келиб чиқиши ва кечиш жараёнини жуда ҳам оддий деб таъкидлашади. Табиий 
ресурслар экспортидан пул тушумларининг кескин ўсиши  бошқа соҳаларда ишлаб чиқарилган 
маҳсулотларни экспорт қилишда қийинчиликларга олиб келади, чунки уларнинг нархи ошади, 
бу эса импорт қилинувчи товарларга нисбатан уларнинг рақобатбардошлигини пасайтириб 
юборади (аксарият ҳолларда “харажатлар самараси” туфайли бир қатор маҳсулотларни ишлаб 
чиқариш имконсиз бўлиб қолади) [7] .

Шуни алоҳида таъкидлаш лозимки, мамлакатимиз иқтисодчи олимлари томонидан бу 
масалани чуқур таҳлил қилиш ва ўрганишга алоҳида эътибор қаратилмаган. Шу боис, мазкур 
масалани ўрганиш ва тегишли хулосалар ясаш ҳар жиҳатдан муҳим вазифа ҳисобланади.

Тадқиқот методологияси
Тадқиқот жараёнида статистик кузатиш, умумлаштириш, гуруҳлаш, таснифлаш, таққосланма 

таҳлил ва ўзаро қиёслаш каби усуллардан фойдаланилди. 
  Таҳлил ва натижалар
Иқтисодиётда “Голланд касаллиги” ташхиси илк бор Голландияда қўйилган бўлсада, бироқ 

мамлакат тез орада бу касалликдан қутулган. Шунга қарамай, “Голланд касаллиги” эпидемияси 
дунё бўйлаб тарқалишда давом этмоқда ва ҳозирда дунёнинг кўплаб мамлакатларида у ёки бу 
кўринишда намоён бўлмоқда.

”Голланд касаллиги” биз ўйлаганимдек, оддий тушунча эмас. Голланд касаллиги тушунчаси 
биринчи маротаба 1977 йилнинг ноябрь ойида Economist журналида келтириб ўтилади. 
Мазкур тушунчага изоҳ берилар экан, Голландияда табиий газ қазиб олишнинг кўпайиши 
иқтисодиётнинг  бошқа соҳаларида ишлаб чиқариш суръатларининг пасайишига олиб 
келганлиги айтиб ўтилади.  Ҳамма гап шундаки, Слохтерендан унча узоқ бўлмаган Гронинген 
провинциясида “зангори олов”нинг йирик кони очилади. Айнан, шу сабабли ҳам мазкур 
тушунчанинг “Гронинген самараси” деган бошқа номи ҳам мавжуд [10]. 

Бироқ иқтисодиётнинг “Голланд касаллиги” бизни узоқ XVII асрнинг бошларига Голландия 
(Нидерландия) давлатига ўзига хос “саёҳат” қилишга етаклайди. Ўша даврда Голландияда 
аҳолининг аксарият қисми лола етиштириш билан шуғулланар эди. Бу пайтда Европада лолага 
талаб кун сайин ўсиб борар, унинг янги навлари нархни яна ҳам ўсишига сабаб бўлар эди. 
Бунинг натижасида лола бизнес бошқа бизнесларга нисбатан бир мунча фойдали бўлиб қолди, 
баъзи ҳолларда, лола пиёзи Голландиялик фуқаронинг ўртача йиллик даромадидан қарийб 
олти маротаба юқори нархларда сотилар эди. 1636 йилда лола пиёзлари мамлакатнинг турли 
шаҳарларида биржаларда сотила бошлади. Аммо 1637 йилнинг кириб келиши билан вазият 
мутлақо бошқача тус олди. Лола ва лола пиёзларига қизиқиш сўнди ва шунинг билан бир 
қаторда лола пиёзларига майда зараркунандалар зиён етказиб, товар сифати пасайиб кетди. 
Буларнинг барчаси мамлакат иқтисодиёти учун жиддий зиён келтирди: иқтисодиётнинг кўплаб 
соҳалари ўз ҳолига ташлаб қўйилгани оқибатида, уларни оёққа турғазиш учун жиддий бош 
қотириш кераклиги аён бўлиб қолди [10]. 

1960-йилларда Нидерландиянинг иқтисодий кўрсаткичлари таҳлил қилинганда экспорт 
қиймати ялпи ички маҳсулотга (ЯИМ) нисбатан сезиларли даражада камайганлиги аниқланган. 
Газ экспортининг муттасил ўсиши   нафақат саноат товар ва хизматлари экспортини сиқиб 
чиқарди, балки умумий экспорт ҳажмининг қисқаришига олиб келди. Табиийки, нафақат 
экспорт, балки бутун саноат тузилмасининг мумкин бўлган таназзули борасида катта 
хавотирлар пайдо бўлди. Бироқ, “касаллик” узоқ давом этмади. 1960-йиллар охирига келиб, 
ялпи экспортда товар ва хизматларнинг улуши 40% дан 60% гача ошди. 1970-йилларнинг 
ўрталари ва 1980-йилларнинг бошларида нефт нархининг кўтарилиши Саудия Арабистони, 
Нигерия ва Мексикада ҳам шунга ўхшаш ҳолатларни келтириб чиқарган.

Нидерландлар қисқа муддат “касал” бўлган бўлса-да, “Голланд касаллиги” атамаси иқтисодий 
ҳодиса сифатида иқтисодий ҳаётда қаттиқ ўрнашиб қолган. Иқтисодий доираларда ҳали 
“Голланд касаллиги” нинг аслида касаллик ёки касаллик эмаслиги ҳақида баҳслар жуда кўп. 
Баъзи олимлар ушбу ҳолатда иқтисодиётнинг фақат битта сектори мамлакат ва унинг аҳолиси 
учун ҳеч қандай жиддий макроиқтисодий оқибатларсиз бошқаси ҳисобига даромад олади деган 
позицияни ҳимоя қилсалар, бошқа бир гуруҳ олимлар эса, аксинча, мамлакат иқтисодиётининг 

ресурслари турли тармоқлар ўртасида номутаносиб равишда тақсимлангани учун бу ҳолатни 
носоғлом ҳолат сифатида эътироф этишади. Яъни ресурслар юқори технологияли тармоқ ва 
соҳалардан паст технологияли ишлаб чиқариш тармоқларига оқиб ўтади.  Шунга қарамай, 
ҳозирги кунда жаҳон бозорида талаб катта бўлган фойдали қазилмалар захираларига эга 
давлатлар, одатда, ҳокимият ва мулкнинг юқори даражада концентрацияси ва заиф фуқаролик 
жамияти билан ажралиб туриши оддий аксиома ҳисобланади [1].

“Голланд касаллиги”нинг ривожланиш механизмини тушунтириш учун айрибошланмайдиган 
неъматлар нархига нисбатан реал валюта курси тушунчасига мурожаат қилишимизга тўғри 
келади: бу ерда е- айрибошланмайдиган неъматлар нархи, Е -номинал валюта курси (бир 
бирлик хорижий валютага тўғри келувчи  миллий валюта бирликлари сони) – хорижий 
валютада айрибошланадиган неъматларнинг жаҳон нархи.

Иқтисодиётнинг ундирувчи секторидаги шок натижасида экспорт даромадларининг ошиши 
мамлакатга хорижий валютанинг қўшимча оқиб келишига олиб келади. Натижада миллий 
валютанинг номинал курси ўсиб, чет эл валютаси  курси тушади (Е пасаяди). Шу тариқа, 
реал валюта курси (е) ўсиб боради, яъни миллий валютанинг қадри мустаҳкамланади. Бундан 
ташқари, даромаднинг кескин ўсиши айрибошланадиган ва айрибошлан-майдиган товарларга 
қўшимча талабни рағбатлантиради. Айрибошланадиган товарлар халқаро рақобатда иштирок 
этганлиги сабабли, уларнинг ички баҳоси жаҳон даражасида қатъий (мамлакат жаҳон 
иқтисодиётига нисбатан кичик бўлиши шарти билан) белгиланади.  Шунинг учун қўшимча 
талаб айрибошланадиган товарлар нархига таъсир кўрсатмайди. Бироқ айрибошланмайдиган 
товарлар нархи ички бозордаги мувозанат (талаб ва таклиф тенглиги) билан белгиланади. 
Шунинг учун унга бўлган талабнинг кескин ошиши нархларнинг ошишига олиб келади. Бу 
жараёнларнинг нати-жасида инфляциянинг ошиши ва реал валюта курсининг янада мустаҳкам-
ланиши содир бўлади [4].

Миллий валютанинг реал қадрининг ошиши маҳаллий  маҳсулот-ларнинг 
рақобатбардошлигини пасайтиради, бу эса бир қатор салбий оқибат-ларни келтириб чиқаради. 
Жумладан, қайта ишлаб чиқарувчи саноат тармоқларининг маҳсулот ишлаб чиқариш ҳажми  
ва экспорти қисқариб, ишсизликнинг ошишига, импортнинг кўпайишига, соф экспортнинг 
қисқаришига ва пировардида ялпи ички маҳсулотнинг ҳажмининг пасайишига  олиб келиши 
мумкин.

Узоқ муддатли истиқболда  “Голланд касаллиги”  ресурсларнинг қайта  ишлаб чиқариш 
секторидан ундирувчи сектор томон ҳаракатланишига олиб келади, бу эса ўз навбатида  
иқтисодиётда яратилаётган қўшилган қиймат ҳажмининг камайишига олиб келади. Бундан 
ташқари, иқтисодиётнинг табиий ресурслар экспортига нисбатан узоқ муддатли қарамлиги 
қайта ишлаб чиқариш тармоқларини ривожлантириш ва янги технологияларни яратиш учун 
рағбатларни заифлаштиради. Бунда, бу ишлаб чиқариш омилларининг мужассамлашуви эмас, 
балки айнан техник тараққиёт узоқ муддатли барқарор иқтисодий ўсишнинг асоси эканлигини 
унутмаслигимиз лозим [3]. 

“Голланд касаллиги” иқтисодий таназзулнинг бошланишини кўрса-тувчи бир қанча 
“аломатлар” билан ажралиб туради. Улардан бири миллий валюта қадрининг халқаро валюта 
бозорида қадрининг ошиши билан боғлиқдир.  Бироқ “Голланд касаллиги” ўз миллий валютасига 
эга бўлмаган мамлакатларда ҳам кузатилиши мумкин. Гап шундаки, бундай мамлакат-ларда 
табиий ресурсларнинг мавжудлиги ва уларга жаҳон бозорида талабнинг юқорилиги ишчиларга 
юқори иш ҳақи тўлаш ҳамда юқори фоиз ставкасини сақлаб қолиш имкониятини беради, бу 
эса, ўз навбатида, иқтисодиётнинг бошқа секторларига нисбатан ушбу тармоқнинг рақобатбар-
дошлигини пасайтириб юборади. Бу муаммо, айниқса, иш ҳақи даражасини шакллантиришда 
ундирувчи тармоқлар фаол иштирок этадиган давлатларда айниқса долзарб аҳамият касб этади 
[2].

Кўпчилик иқтисодчилар бой табиий ресурсларнинг мавжудлиги иқтисодий ўсишни белгилаб 
берувчи бир қатор ўзгарувчиларга таъсир кўрсатиши борасида ўхшаш фикрларни илгари 
сурадилар. Баҳс ва мунозаларнинг асосини ўзгарувчилар ва таъсир кўрсатиш механизмини 
ўрганиш ташкил қилади. Табиий ресурсларнинг мавжудлиги ва иқтисодий ўсишнинг 
секинлашуви ўртасидаги муносабатлар борасида иқтисодчилар томонидан аниқланган бир 
қатор механизмлар мавжуд.

Миллий валюта қадрининг мустаҳкамланиши билан боғлиқ табиий ресурслар экспорти 
ўсишининг салбий таъсирининг юқорида баён этилган омилларидан ташқари, таъсири яққол 
кўзга ташланмайдиган  бир қатор механизмлар ҳам мавжуд. 

Табиий ресурсларнинг нисбатан кўплиги билан боғлиқ иккинчи  ўринда аммо катта салбий 

оқибатларни келтириб чиқариши мумкин бўлган яна бир омил борки, у ҳам бўлса рента 
учун курашдир. Гап шундаки, одатда  ривожланаётган мамлакатлар нисбатан номукаммал 
бозорлар, белгиланган мулкий ҳуқуқларнинг ноаниқлиги ва мулкий ҳуқуқларни ҳимоя қилиш 
тизимининг мўртлиги, шунингдек, бошқа бир қатор институционал муаммолар билан ажралиб 
туради. Бундай ҳолатда, ноёб турдаги табиий ресурсларнинг катта захиралари мавжудлиги 
турли хил иқтисодий, сиёсий ва жиноий гуруҳлар ўртасидаги зиддиятлардан тортиб, фуқаролик 
урушигача олиб келиши мумкин (мисол тариқасида Африка  давлатларидаги фуқаролик 
урушларини келтириб ўтишимиз мумкин, бунда  урушаётган томонлар олмос конларини 
назорат қилишга уринишади). Бой конларнинг мавжудлиги шароитида асосий вазифаси бу 
конларни чегарадош қўшни давлатлар босқинидан ҳимоя қилиш бўлган катта армияни сақлаш 
можароларни тинч йўл билан ҳал этишнинг асосий гарови ҳисобланади. Бироқ, бу онда -сонда 
учрайдиган мисолдир. Рента учун курашнинг янада тараққий этган ва замонавий кўриниши - 
бу сиёсий ва иқтисодий ҳокимиятнинг кичик гуруҳлар қўлида жамланишини ифода этади. Ўз 
мавқеини сақлаб қолиш учун бу гуруҳлар мавжуд ресурсларнинг каттагина қисмини унумсиз 
ва мақсадсиз сарфлайдилар [9].

Табиий ресурслар устидан назорат ўрнатишнинг бундан ҳам замона-вийроқ  бўлган 
кўринишида табиий ресурслар устидан назорат давлат қўлида бўлиб, у мустақил равишда 
ушбу ресурслардан фойдаланиш ҳуқуқини тақсимлайди. Иқтисодий самарадорлик табиий 
ресурслардан фойдаланиш ҳуқуқининг танлов ва аукционлар каби рақобатбардош механизмлар 
асосида тақсимланишини талаб қилади. Аслида эса, аксарият мамлакатларда бу ҳуқуқларнинг 
тақсимланишида расмий мезонларга кўп ҳам амал қилинавер-майди.  Коррупцион ҳолатларнинг 
кучайиши шароитида бу ҳолат рента учун кураш борасида қулай имкониятларни вужудга 
келтиради. Шу боис, мамлакатимизда ҳам табиий ресурслардан фойдаланиш борасида кучли 
давлат ва жамоатчилик назоратини ўрнатиш асносида бозор механизмларини изчил жорий 
қилиш муҳим ўрин тутади. 

Рента учун курашнинг яна бир бошқа томони ички талабни қондиришга қаратилган миллий 
иқтисодиёт тармоқларига нисбатан протек-ционизмдир. Кўпинча бундай чоралар миллий 
валютанинг реал курсининг нисбий ўсишига жавоб бўлиб хизмат қилади, аммо бундай чора-
тадбирлар-нинг ташаббускорлари ва лоббистлари йирик корхоналар ёки бошқа мамлакатларнинг 
импорти билан рақобатлашишга мажбур бўлган бутун бир тармоқлар ҳисобланади.

Эмпирик тадқиқотлар шуни кўрсатадики, миллий ишлаб чиқаришнинг умумий ҳажмида 
ундирувчи тармоқлар улуши билан импорт божлари миқдори ўртасида статистик жиҳатдан 
сезиларли ижобий боғлиқлик мавжуд. Бошқача қилиб айтганда, хомашё экспортига мўлжал 
олган  мамлакатлар одатда импорт божларининг юқори ставкаларини ўрнатишга мойил 
бўладилар.  бундай ҳатти-ҳаракатларнинг натижаси ўлароқ, савдо ҳажми ва иқтисодиётнинг 
очиқлик даражаси камаяди ва катта эҳтимол билан айтиш мумкинки, импортнинг камайиши 
ҳисобига миллий валютанинг қиммат-лашуви иқтисодиётда таркибий номутаносибликларнинг 
сақланиб қолишига ва иқтисодий ўсиш суръатларининг пасайишига олиб келади [3].

Юқорида баён этилган муаммо инсон психологияси билан кўпроқ боғлиқ. ҳақиқатдан ҳам, 
кузатишларнинг кўрсатишича, инсонлар ўз меҳнатлари орқали топган маблағларидан кўра, 
шунчаки меҳнатсиз топилган маблағларни ҳеч бир ўйланмасдан сарфлашга мойил бўладилар. 
Ажабланар-ли томони шундаки, мана шундай ҳолатни давлат миқёсида ҳам кузатишимиз 
мумкин. Шундай қилиб, статистик маълумотларга кўра, табиий ресурслар заҳираси катта 
бўлган мамлакатлар кўпроқ бошқа давлатлардан молиявий ёрдам сўраб мурожаат қилишади ва 
нисбатан кўпроқ миқдорда ташқи қарзга эга бўлишади. Иқтисодий хавфсизликнинг жаҳонда 
қабул қилинган меъёрлари бўйича мамлакат миллий даромадининг табиий ресурсларни сотиш 
эвазига шаклланадиган қисми  20 фоиздан ошадиган бўлса, бу мамлакатнинг иқтисодий 
хавфсизлигига жиддий таъсир кўрсатиши кўрсатиб ўтилган [4].

Табиий ресурсларнинг катта заҳираларидан фойдаланишда тенг ҳуқуқлилик тамойилига 
амал қилинмаслигининг яна бир салбий оқибати  ижтимоий тенгсизликнинг ўсишидир. Бу ерда 
сабаб-оқибат боғланиши яққол кўзга ташланади: хусусан, давлат ҳокимияти тузилмаларидаги 
алоқалар ёки пора бериш орқали конлардан фойдаланиш ҳуқуқига эга бўлган гуруҳлар катта 
бойлик орттириш манбаларини қўлга киритадилар. Демократик қадриятлар нуқтаи назаридан 
бундай рентага эга бўлиш манбалари йўқ бўлган ва мамлакат фуқароларининг фақат ўз 
қобилиятларига таяниши лозим бўлган мамлакатлар иқтисодиёти ижтимоий жиҳатдан 
адолатли саналади. Мамлакат ичидаги тенгсизликнинг ўсиши табиий равишда ижтимоий 
капитал сифатини пасайтиради, бу эса иқтисодий ўсиш суръатларига салбий таъсир кўрсатади. 
Амалий тажрибалар шуни кўрсатадики, иқтисодиётда ундирувчи  тармоқларнинг улуши билан  

жамиятда тенгсизлик даражасини кўрсатувчи Джини  коэффициенти ўртасида статистик 
жиҳатдан сезиларли тўғридан-тўғри боғлиқлик мавжуд.

Мамлакат иқтисодиётининг фақатгина, хомашё экспортига йўналтири-лиши  ҳам 
хавфлидир, чунки бундай ҳолатларда фуқаролик урушлари ва ички қуролли низоларнинг 
бошланиш эҳтимоли сезиларли даражада ошади. Иқтисодчилар Пол Коллиер\Paul Coullier ва 
Анке Хеффлер\Anke Hoeffler асосий экспорт моддалари сифатида фойдаланилувчи бир ёки 
иккита табиий ресурс заҳираларига эга бўлган мамлакатларда иқтисодиёти диверсификация-
ланган мамлакатларга қараганда фуқаролик урушининг бошланиш эҳтимоли беш марта юқори 
эканлигини аниқлашган [9].

Табиий ресурсларнинг мўллиги ва ўз навбатида уларни экспорт  қилишдан мўмай даромад 
топилиши аҳолида хавфсизлик борасида ёлғон тасаввур уйғотиши, уларда иқтисодий 
сиёсатнинг эркин савдо, бюрократик аппаратнинг самарадорлиги каби муҳим унсурларига 
нисбатан бепарволик ҳиссини келтириб чиқариши мумкин [7].

Бошқача айтганда, ҳукуматга табиий ресурслар ҳисобига бойликни ошириш анча осон 
бўлиб туюлади, чунки бу тўғри йўлга қўйилган ва изчил иқтисодий сиёсатга нисбатан анча 
кам маблағ ва куч талаб қилади. Хомашё экспортидан келадиган даромадларнинг кўплиги 
хусусий ва давлат муассасаларида у ёки бу даражада жамғарма яратишга бўлган рағбатнинг  
йўқолишига олиб келиши мумкин. Жамғарма келажакдаги иқтисодий ўсишнинг асосий 
омилларидан бири бўлгани боис, уларнинг кескин камайиши табиий равишда иқтисодий 
ривожланиш суръатларининг секинлашувига олиб келади.

Табиий ресурсларнинг нисбий ортиқчалиги ва иқтисодиётнинг ўсиши ўртасидаги салбий 
боғлиқликни тушунтирувчи тўртинчи меҳанизм ундирувчи сектор кўламининг  аҳолининг 
саводхонлик даражаси ва инсон капиталининг жамғарилишига салбий таъсиридир. Биринчидан, 
табиий ресурслардан фойда-ланишдан олинадиган даромадларнинг аксарияти иш ҳақи билан 
боғлиқ эмас. Табиий ресурслардан амалдаги қонунчилик асосида  фойдаланишда даромадлар 
асосан дивидендлар, ижтимоий ва солиқ имтиёзлари ва бошқалар кўринишида келиб тушади. 
табиий ресурслардан  ярим легал фойдаланишда даромад манбалари аввалгидек бўлсада, 
аммо бу ўринда коррупция, порахўрлик натижасида олинадиган даромадларнинг улуши ортиб 
боради. Умуман олганда, таълим даражаси ва ҳақ тўлаш даражаси ўртасида қатъий боғлиқлик 
мавжуд эмас, бу ўз навбатида инсон капиталига йўналтирилувчи инвестицияларга бўлган  
рағбатни сусайтиради.

Иккинчидан, одатда ундирувчи тармоқлар фан сиғимли ҳисобланмайди ва  ва юқори 
малакали ишчи кучини талаб қилмайди. ундириш борасида технологиялар аллақачон яратиб 
бўлинган ва бу борадаги технологияларда инқилобий ўзгаришлар жуда кам учрайди. бу борада 
балиқ овлаш ва ўрмон кесишни мисол сифатида келтиришимиз мумкин.  бундан 100 йиллар 
олдин ҳам балиқчилар балиқ овлашда балиқ тўрларидан, ўрмон кесувчилар эса аррадан 
фойдаланишган бўлсалар, бугунги кунда улар бир мунча такомил-лашди холос. Бундай вазиятда 
ундирувчи тармоқлар  ўзига хослигидан келиб чиқиб, илмий изланишларга қизиқмайди, бу 
айни пайтда бошқа тармоқларга нисбатан ижобий ташқи самаранинг чекланишига олиб келади 
(сир эмаски, айрим тармоқлардаги ИТТКИларининг натижалари бошқа тармоқларда ҳам кенг 
қўлланилади).

Юқорида санаб ўтилган омиллардан ташқари, ундирувчи  тармоқларда банд бўлган меҳнат 
ва капитал чуқур ихтисослашганлик тавсифига эга бўлгани ҳолда, улардан бошқа тармоқларда 
фойдаланиб бўлмайди. Масалан, нефт қазиб олишда банд бўлган юқори малакали ишчилар 
ҳам тегишли тайёргарликсиз енгил саноатга ўта олмайдилар. Иқтисодиёт миқёсида меҳнат ва 
капиталнинг бундай  ўзига хослиги ресурсларнинг сектордан секторга эркин оқиб ўтишида 
жиддий чекловларни келтириб чиқаради ва  уларни тақсимлашнинг самарадорлигини 
пасайтириб юборади.

Таъкидлаш жоизки, мамлакатда нормал таълим даражасини таъмин-лашда (ҳеч бўлмаганда 
бошланғич) давлат етакчилик вазифасини ўз қўлига олиши лозим.  Шу боис, аҳоли саводхонлик 
даражасининг пастлиги борасида ундирувчи тармоқларнинг улуши катталигини сабаб қилиб 
кўрсатиш кўп жиҳатдан ўринли бўлмайди. Бу энг аввало, давлат сиёсатининг  ўзига хос 
нуқсонлари натижаси ҳисобланади. Бироқ, табиий ресурсларнинг мўллиги билан илмий-
техникавий тараққиёт ўртасида салбий боғлиқликнинг мавжудлиги, барчага бирдек аён.

Яна бир механизм  инвестиция ва капитал жамғариш жараёнлари билан боғлиқ 
ҳисобланади. Фойдали қазилмаларни қазиб олиш ва кейинчалик сотиш, одатда, жуда 
юқори рентабелликка даражасига эгалиги билан ажралиб туради. Аслида, табиий фойдали 
қазилмалардан фойдаланиш ҳуқуқларини тақсимлаш жараёнида давлатнинг асосий вазифаси- 

мазкур ресурслардан фойдаланиш борасида ундирувчи корхоналарга нол даражада иқтисодий 
фойда олишни таъмин этувчи тўловлар тизимини танлашдан иборатдир, бу ўринда солиқ 
тўловлари, божхона ставкалари, лицензия нархи ва бошқалар ҳақида сўз боради. Агар давлат, 
у ёки бу сабаблар туфайли, мазкур ресурслардан фойдаланганлик учун ҳақ тўлашни тўғри 
йўлга қўя олмаса, ундирувчи тармоқларнинг  рентабеллиги миллий иқтисодиёт тармоқ ва 
соҳаларининг ўртача кўрсаткичидан анча юқори бўлади. Ундирувчи тармоқлар киритилган 
сармоялар бўйича катта қайтимни таъмин этгани ҳолда, улар юқори фоиз ставкаларида кредит 
олиш имконига эгадирлар. Бу эса иқтисодиётдаги фоиз ставкасининг ошишига ва бошқа 
тармоқлардан инвестицияларнинг сиқиб чиқарилишига олиб келади. Бундан ташқари, капитал 
жамғариш жараёнлари жадаллашсада, улар асосан ундирувчи тармоқларда жамланади, бу эса  
иқтисодиётдаги таркибий номутаносиблик-ларни янада кучайтиради холос.

Хулоса ва таклифлар
Ривожланаётган иқтисодиётларда ундирувчи тармоқларга капитал оқимларининг кўпайиши 

молиявий инфратузилманинг ривожланишига ҳам маълум даражада тўсқинлик қилади. Гап 
шундаки, саноатнинг заиф ривож-ланганлиги шароитида ундирувчи тармоқлар капиталнинг 
асосий истеъмол-чилари ҳисобланади. Агар қазиб олинган ресурсларни сотишдан тушаётган 
чет эл валютаси тармоқнинг капиталга бўлган эҳтиёжларига жавоб берса, молия тизимини 
ривожлантириш борасида рағбатлар камаяди. Бу эса аҳоли жамғармаларини инвестицияларга 
айлантиришни қийинлаштиради, иқтисодиётга инвестициялар ҳажмини камайтиради ва 
пировардида иқтисодий ўсишни секинлаштиради.

Юқорида санаб ўтилган барча омиллар табиий ресурсларнинг катта заҳиралари, албатта, 
миллий иқтисодиёт учун мутлақ салбий оқибатларни келтириб чиқаради дегани эмас. Бошқа 
шарт-шароитларнинг мавжудлиги шароитида, у ёки бу табиий заҳираларга эгалик қилиш 
миллий иқтисодиёт учун кўпгина яхши имкониятларни таъмин этади. Табиий ресурслар миллий 
иқтисодиёт учун катта хавф-хатарларни юзага келтиради ва ўта синчковлик билан иқтисодий 
сиёсатни амалга оширишни талаб қилади. Дарҳақиқат, табиий ресурсларнинг нисбатан 
кўплигининг иқтисодий ўсишга салбий таъсирининг барча механизмлари давлатга боғлиқ ёки 
ҳеч бўлмаганда у давлат томонидан назорат қилиниши мумкин. Чунончи эмпирик тадқиқотлар 
табиий ресурс заҳираларининг мавжудлиги давлат томонидан амалга оширилувчи сиёсат 
натижалари ҳисобланувчи таълим, бюрократия ва коррупция даражаси, ижтимоий ва ҳуқуқий 
институтларнинг ривожлан-ганлиги каби унсурларга ўз салбий таъсирини кўрсатишидан 
далолат беради.

